SA moet maatreëls verskerp om nuwe landbouplae te keer
Suid-Afrika se reguleringsowerhede moet hul maatreëls verskerp om te keer dat uitheemse spesies wat moontlik plae in ons landbousektor kan word, ons land binnekom en skade aanrig.
So sê bekende insekkundige prof Jan Giliomee, ŉ navorsingsgenoot van die Departement Plant- en Dierkunde aan die Universiteit Stellenbosch (US), wat dekades lank reeds die tendense en invloed van plae in die landbousektor bestudeer.

“Die statistiek van die afgelope 12 jaar toon dat die indringing van uitheemse insekte teen ŉ duiselingwekkende tempo plaasvind, wat op tekortkominge in die regulatiewe prosedures sowel as bepaalde beperkinge in die Suid-Afrikaanse regulatiewe stelsel dui,” sê prof Gilliomee in ŉ onlangse artikel in African Entomology.

“Die tempo waarteen hierdie insekte ŉ bepaalde streek binnedring, is ŉ aanduiding van die voldoendheid van fitosanitêre prosedures wat veronderstel is om sodanige indringing te keer,” verduidelik hy. 
“Ons móét weet wát die land binnekom, hóé dit gebeur, en wátter bedreiging indringerspesies inhou,” reken hy.
Oor die jare het die indringing en vestiging van uitheemse plantetende insekte reeds ŉ baie negatiewe uitwerking op die landbou gehad. Deesdae vereis dit gereelde, duur gewasbeskermingsmaatreëls, wat meestal bespuiting met breëspektrum-plaagdoders insluit. Ander uitheemse spesies kan weer beduidende ekologiese versteuring veroorsaak, soos die harlekynkewer met sy willekeurige vreetlustigheid. Hierdie kewer rig reeds groot ekonomiese skade aan weens sy voorliefde vir vrugte en sy geneigdheid om mense te byt.

“Uitheemse insekte kan ook ŉ aansienlike uitwerking op huidige uitvoerprogramme hê of versoeke vir nuwe marktoegang belemmer,” meen prof Giliomee, en verwys na die voorbeeld van die Mediterreense swart vyevlieg wat sedert 2007 op Suid-Afrikaanse vye opgemerk word. 
Die enigste geval waar uitheemse insekte tot mense en die omgewing se voordeel kan wees, is wanneer dit as biologiese beheeragente gebruik word om die aantal uitheemse indringergrasse of plaaginsekte te verminder, reken prof Giliomee. “Selfs dán kan sulke spesies ŉ onbedoelde uitwerking op nieteikenorganismes hê,” voeg hy by.

Vir prof Giliomee is die tempo waarteen potensiële insekplae Suid-Afrikaanse biome per abuis binnedring “onrusbarend”. Rofweg bereken, het sowat 60 spesies hulle in die 350 jaar tot en met 2000 hier gevestig. Dít sluit nie troeteldierinsekte en insekte vir die biologiese beheer van plaaginsekte en -grasse in nie. 

“As ŉ mens bloot die afgelope 12 jaar as aanduiding neem van wat tans in dié verband gebeur, blyk dit dat minstens 13 nuwe uitheemse plaagspesies in Suid-Afrika hulle toevallig hier gevestig het, en dat dié vestigingstempo aanhou versnel,” sê prof Giliomee. “Dit is ook die geval in Europa en Amerika.”

Volgens navorsing is die hoofweë waarlangs insekte die land binnekom hetsy as kontaminante van ŉ ingevoerde kommoditeit of as ‘verstekelinge’ op vervoerroetes, terwyl ander op hul eie deur die natuurlike uitbreiding van hul verspreidingsgebied hier beland.
Prof Giliomee sê dit is duidelik dat ontwikkelings in internasionale handel nie met die nodige ontwikkeling van doeltreffende strategieë vir die uitsluiting van toevallige vervoer van eksotiese plae gepaardgegaan het nie. “Die vraag moet gestel word of die huidige prosedures vir die vervoer van plantmateriaal en doeane-inspeksie in Suid-Afrika tred gehou het met hierdie tendense, en steeds voldoende is om die indringing van ongewenste organismes in ons land en buurlande te keer,” sê hy.

“Reisigers wat Suid-Afrika binnekom, word glad nie gevra of hulle plantmateriaal in hulle besit het nie, in teenstelling met ŉ plek soos Australië, wat inkomende internasionale reisigers versoek om ŉ verklaring in dié verband te onderteken en hulle bagasie aan ŉ X-straalondersoek te onderwerp,” verduidelik hy. 
Hy sê dié toedrag van sake bevorder gewetenlose verbouers se planne om die lofwaardige streng vereistes oor die invoer van plantmateriaal in die Wet op Landbouplae (Wet 36 van 1983) te omseil en lewendige plantmateriaal die land in te bring. “Hulle merk dan gewoonlik nie versteekte insekte of insekte in sittende, rustende stadia op nie,” verduidelik hy. “Dit wil dus voorkom of ons huidige kwarantyndienste nie goed genoeg is om ons inklaringshawens behoorlik te polisieer nie.”
“Enige uitheemse insek wat dit regkry om Suid-Afrika te bereik en binne te dring is rede tot kommer, veral indien dit ŉ plantetende insek is wat kommersieel belangrike plante vreet,” sê prof Giliomee. “Dit is belangrik om sodanige indringing vroeg op te spoor en te boekstaaf sodat die insek se plaagstatus bepaal kan word.” 

Hy glo dat die landbousektor, handelsvennote en buurlande waar nodig gewaarsku behoort te word, en dat die moontlikheid van uitwissing in bepaalde gevalle oorweeg moet word. 

